
sekarang pegimana baenja? Ijam Kong Hoet pikir ini Wakong memangnja asal apie njang djadie, kaloe kena apie tentoe dia mendoesin, lantas Ijam Kong Hoet kata: sekarang lebie bae loe ambil apie bakar sama dianja sampe abis pekara, en tiada soesa lagie, ini 2 Toapekong kata: baenja Losoehoe adjarin, en Ijam Kong Hoet lantas pegie, ini 2 Toapekong berkata: baenja Losoehoe ingettin, kapan tiada kita berdoewa anterin djiwa, en jantas ambil apie bakar itoe petie matie, en Wakong kena apie djadie mendoesin, bangoen ambil dia poenja Shakak Kim Tjoet timpoek sama ini 2 Toapekong, en ini 2 Toapekong liat Wakong bangoen maoe timpoek, dia berdoewa lantas larie, en Wakong pake badjoenja pegie ketemoe sama Soehoenja (Ijam Kong Hoet), ini 2 Toapekong kena die timpoek kepalanja sampe kloewar dara, en lantas makie'in Ijam Kong Hoet lantas pegie. 

Tjarita Hwe Ijam Kong Hoet  soeda toeloengin Wakong, dia poelang lagie doedoek, en Wakong sampe die depannja lantas koewie bilang banjak trima kasie njang Soehoe soeda toeloengin sama tetjoe, 
Ijam Kong Hoet kata: loe tiada taoe segala atoeran, en loe kaloe maoe tjarie loe poenja ma, kenapa loe tiada maoe dateng tanja sama goewa? en loe maoe pegie die imkan, Wakong kata: tetjoe sewaktoe loepa dateng tanja sama Soehoe, sebab tetjoe poenja atie terlaloe bingoeng, sekarang tetjoe tanja sama Soehoe, tetjoe poenja ma áda die mana? Ijam Kong Hoet kata: loe poenja ma, kasie Liong Soei Ong bawa die Hongtouw (akerat besar), die oekom berat sekalie, kaloe si-ijang die poekoel sama toeija mas 30 kalie, kaloe malem die poekoel sama toeija besi, tiada brantienja, en Wakong denger manja ada die Hongtouw (akerat besar) lagie die hoekoem begitue berat, en Wakong

